
 

 

LIBSA U BENEFIĊĊJI ĠODDA GĦALL-PASSAPORTI 

TA’ HERITAGE MALTA, LI ATTIRAW ’IL FUQ MINN 

300,000 PERSUNA 

 

Stqarrija│17 ta’ Ottubru 2025 

 

Heritage Malta ħabbret aġġornamenti eċċitanti kemm għall-Passaport tal-Istudenti kif ukoll għall-Passaport tal-Kbar tagħha, 

fosthom disinji u benefiċċji ġodda, wara rispons inkoraġġanti mill-pubbliku. Bejn Jannar tal-2019 u Diċembru tal-2024, total 

ta’ 303,000 viżitatur ibbenefikaw miż-żewġ skemi. Din l-inizjattiva ssaħħaħ l-isforzi tal-aġenzija biex tagħmel il-wirt kulturali 

ta’ Malta aktar aċċessibbli u interattiv għal nies ta’ kull età.  

Il-Passaport tal-Istudenti issa għandu disinn aktar frisk u vibranti, imnebbaħ mill-mużajk affaxxinanti tad-Domvs Romana fir-

Rabat, wieħed mill-aktar siti arkeoloġiċi ikoniċi ta’ pajjiżna. Lil hinn minn din id-dehra ġdida, żdiedu wkoll aktar siti mal-lista 

ta’ minn fejn l-istudenti jistgħu jiksbu t-timbri, biex b’hekk kull żjara issa saret avventura b’aktar vantaġġi. 

Il-Passaport tal-Kbar ukoll ingħata dehra ġdida, b’disinn li juri l-Park Arkeoloġiku tal-Ġgantija f’Għawdex. Lil hinn mid-dehra, 

il-passaport issa joffri aktar flessibbiltà – issa jippermetti dħul għal kwalunkwe żewġ persuni li jgħixu Malta biex jakkumpanjaw 

lil sid il-passaport, u mhux iżjed limitat għal żgħażagħ biss. Din il-bidla tagħti ċ-ċans lill-anzjani li jaqsmu l-esperjenzi kulturali 

tagħhom ma’ għażla aktar wiesgħa ta’ ħbieb u qraba. Biex jinkitbu, l-anzjani għandhom iżuru l-Kunsill Lokali tagħhom bil-

karta tal-identità, biex imbagħad jirċievu l-passaport tagħhom bil-posta sa għaxart ijiem wara (eskluż tmiem il-ġimgħa). Ma’ 

kull tmien timbri miġbura, il-parteċipanti se jirċievu rigal sabiħ. 

Noel Zammit, il-Kap Eżekuttiv ta’ Heritage Malta, fakkar li: “Il-wirt kulturali jibqa’ relevanti biss meta jkun esperjenzat. Dawn il-

passaporti mġedda huma aktar minn ċavetta – jirrappreżentaw ukoll it-twemmin tagħna li l-kultura għandha tifforma parti 

mill-ħajja ta’ kuljum. Billi ninkoraġġixxu l-esplorazzjoni fost l-etajiet kollha, qed niżguraw li l-patrimonju tagħna jkun mhux biss 

imħares, imma wkoll esperjenzat u gawdut. L-iżgħar u l-ikbar ġenerazzjonijiet jistgħu jgawdu s-siti storiċi tagħna bla ħlas. Is-

suċċess kbir ta’ dawn l-iskemi ħeġġeġ lill-aġenzija biex tkompli testendihom   u tiġbor fihom etajiet oħrajn lil hinn mill-istudenti 

u l-anzjani.” 

Iż-żewġ passaporti jagħtu aċċess bla ħlas u bla limitu għas-siti u l-mużewijiet ta’ Heritage Malta, minbarra l-Ipoġew ta’ Ħal 

Saflieni u Taħt il-Belt. Permezz ta’ kollaborazzjonijiet riċenti, ġew introdotti wkoll numru ta’ destinazzjonijiet ġodda – fosthom 

il-Konkatridral ta’ San Ġwann fil-Belt Valletta, il-Malta Railway Museum f’Birkirkara, u l-Mużew tal-Futbol ta’ Malta fl-Istadium 

Nazzjonali f’Ta’ Qali. 

Heritage Malta tistieden lil kulħadd, mill-iżgħar fost iż-żgħażagħ għal dawk li huma żgħażagħ f’qalbhom, biex jesploraw il-

ġawhar kulturali ta’ Malta, żjara żjara u timbru timbru. 

Għal aktar tagħrif dwar attivitajiet li ġejjin immirati għal persuni bil-passaporti, segwi l-paġni tagħna fuq il-midja soċjali u l-

paġna tal-What’s On: https://heritagemalta.mt/whats-on/.  

